
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՇԻՐԱԿԻ ՄԱՐԶԻ ԱՆԻ ՀԱՄԱՅՆՔԻ ՂԵԿԱՎԱՐԻ ԵՎ ՀԱՄԱՅՆՔԻ ԱՎԱԳԱՆՈՒ ՈՒՂԵՐՁԸ՝ 2026 ԹՎԱԿԱՆԻ ԱՄԱՆՈՐԻ ԵՎ ՍՈՒՐԲ  ԾՆՆԴՅԱՆ ՏՈՆԵՐԻ ԱՌԻԹՈՎ
Սիրելի՛ անեցիներ,  հարգարժան ներկաներ, 
Սրտանց  շնորհավորում ենք Ձեզ՝ Ամանորի և Սուրբ Ծննդյան տոների առիթով: Տոնացույցի մեջ Ամանորն այն եզակի տոներից է, երբ շատերն անկեղծորեն հավատում են հրաշքի և վստահ են, որ այն կարող է իրականանալ: 
Տարվա այս ժամանակահատվածը ոչ միայն անցնող  տարին ամփոփելու, այլ նաև գալիք տարում համայնքում իրականացվելիք ծրագրերի ու աշխատանքների, այդ թվում բնակավայրերի համաչափ զարգացման կարողություններն ու հնարավորությունները գնահատելու և սպասվող արդյունքները նախանշելու մասին է: 
2025  թվականը լի էր դժվարություններով, խոչընդոտներով, միևնույն ժամանակ ձեռքբերումներով և հաղթանակներով: 
Մեր հավաքական ուժի, որդեգրած սկզբունքի՝ այն է՝ աշխատանքի նկատմամբ պատասխանատվության ու հետևողականության  շնորհիվ  ապացուցեցինք, որ  միասին կարող ենք լուծել համայնքում ծառացած և հրատապ լուծում պահանջող մի շարք խնդիրներ: Կարճ ժամանակահատվածում իրականացվեցին միջբնակավայրային և ներբնակավայրային ճանապարհների ու փողոցների հիմնանորոգման, ջրատնտեսական համակարգերի կառուցման, լուսավորության ցանցի ընդլայնման և ենթակառուցվածքների արդիականացման աշխատանքներ։ Բարերարների ներդումներով և համայնքի գործուն աջակցությամբ  Մարալիկ քաղաքում կառուցվեց ժամանակակից չափորոշիչներին համապատասխան խաղահրապարակ, քաղաքային հրապարակի հարակից տարածքում տեղադրվեց Բագրատունյաց տոհմի նշանավոր արքա Աշոտ Ողորմածի և թագուհի Խոսրովանույշի քարակերտ արձանները, իսկ Գուսանագյուղ բնակավայրում տեղադրվեց զոհվածների հիշատակը հավերժացնող հուշարձան։
Համայնքի բյուջեի միջոցներով վերանորոգվել և արդիականացվել են համայնքապետարանի, Ձորակապ, Լանջիկ, Գուսանագյուղ, Աղին և Լուսաղբյուր բնակավայրերի վարչական շենքերը, համայնքային ենթակայության երաժշտական, արվեստի, մարզադպրոցի  շենքերը, համալրվել են նոր գույքով և հանդերձանքով։   
Համայնքների տնտեսական և սոցիալական ենթակառուցվածքների զարգացմանն ուղղված սուբվենցիոն ծրագրերի շրջանակներում իրականացվել է Սառնաղբյուր բնակավայր տանող ճանապարհի 1300 գծամետր հատվածի, Սարակապ բնակավայր տանող ճանապարհի 1500 գծամետր հատվածի և Հայկաձոր բնակավայր տանող ճանապարհի 1500 գծամետր հատվածի ասֆալտապատման աշխատանքներ, որի արժեքը կազմել է 402 մլն․ 200 հազար ՀՀ դրամ։ Սուբվենցիոն ծրագրերի շրջանակներում ավարտական փուլում է Մարալիկ քաղաքի Հրանտ Շահինյան փողոցի 520 գծամետր հատվածի ասֆալտապատման աշխատանքները, որի արժեքը կազմել է 249,1 մլն ՀՀ դրամ։ Պետական ծրագրի շրջանակներում ասֆալտապատվել է Ձիթհանքով-Զարինջա միջբնակավայրային ճանապարհը։
Մարալիկ քաղաքի բնակֆոնդի պահպանմանն ուղղված ծրագրերի համատեքստում Մարալիկի 2-րդ թաղամասում իրականացվել են 1-ին, 2-րդ, 4-րդ և 6-րդ բազմաբնակարան բնակելի շենքերի տանիքների վերանորոգման աշխատանքները, որի արժեքը կազմել է 64 մլն․ 231 հազար ՀՀ  դրամ։ 
 Սուբվենցիոն ծրագրի շրջանակներում իրականացվել են Մարալիկ քաղաքի Շիրակացի, Կոլտնտեսականների փողոցների, Շիրակացի 1-ին, 2-րդ, Կոլտնտեսականների 3,4,5,6,7-րդ նրբանցքների կոյուղագծերի կառուցման աշխատանքները, որի ընդհանուր երկարությունը կազմում 4300 գծամետր, որի արժեքը կազմել է 104  մլն․ 900 հազար ՀՀ  դրամ։ Ավարտական փուլում են Սարակապ բնակավայրի խմելու ջրի համակարգի կառուցման և Բագրավան բնակավայրից Անիավան և Անիպեմզա բնակավայրերի խմելու ջրատարի կառուցման աշխատանքները, որի ընդհանուր արժեքը կազմում է 98 մլն․ 736 հազար ՀՀ դրամ։
Էապես բարելավվել է համայնքում սանմաքրման աշխատանքները, տեղադրվել են նորաոճ աղբամաններ և ընդալնվել են համայնքի բնակավայրերի աղբահանության ծավալները:
Շնորհիվ Ձեր վստահության, աջակցության և նվիրվածության մենք կարողացանք ևս մեկ քայլով մոտենալ մաքուր և բարեկարգ, առավել  ապահով ու հարմարավետ համայնք ունենալու մեր որդեգրած տեսլականին։ Համոզված ենք, որ նույն անաչառությամբ և նվիրումով շարունակելու ենք աշխատել 2026 թվականին:
Ուրախությամբ պետք է փաստենք, որ 2026 թվականին հրատապ  լուծում պահանջող ծրագրերի իրականացման շրջանակներում  ՀՀ կառավարության կողմից Անի համայնքին  կհատկացվեն զգալի դրամական միջոցներ, որոնք կնպատակակուղղվեն ճանապարհաշինական ոլորտի աշխատանքների իրականացմանը,  իսկ  համայնք-պետություն համաֆինանսավորմամբ սուբվենցիոն ծրագրերի իրականացման համար  նախատեսվում է կատարել շուրջ 1,5 մլրդ դրամի ներդրում, որի զգալի մասը կուղղվի համայնքում ենթակառուցվածքների զարգացմանը, մշակութային և սպորտային կյանքի ակտիվացմանը: 
Պետական ծրագրի շրջանակներում 2025 թվականի գարնանը սկսվել են Անի համայնքի Շիրակավան և Ջրափի բնակավայրերում 288 աշակերտ/տեղ հզորության հանրակրթական նոր դպրոցների, Մարալիկ քաղաքում 150 տեղ հզորության և  Քարաբերդ բնակավայրում 50 տեղ հզորության մանկապարտեզների կառուցման աշխատանքները։ Նույն ծրագրի շրջանակներում 2026 թվականին կմեկնարկի Սառնաղբյուր բնակավայրում 567 աշակերտ/տեղ հզորության հանրակրթական նոր դպրոցի կառուցումը։
Պետական ծրագրի շրջանակներում 2026 թվականին նախատեսվում է վերանորոգել  Մարալիկի ֆուտբոլի մարզադաշտը, Մարալիկի մշակույթի տունը, Մարալիկի թիվ 1 հանրակրթական դպրոցը, Բագրավանի հանրակրթական դպրոցը, Սառնաղբյուրի մանկապարտեզը, իսկ Ձորակապի միջնակարգ դպրոցի համար կկառուցվի նոր մարզադահլիճ։
  Սուբվենցիոն ծրագրի շրջանակներում 2026 թվականին կասֆալտապատվեն՝
· Ձիթհանքով բնակավայրի ներբնակավայրային 3-րդ փողոցի  700գծ. մետր երկարության հատվածը.
· Մարալիկ քաղաքի ներբնակավայրային Երիտասարդական փողոցի  762 գծ. մետր երկարության հատվածը.
· Լանջիկ բնակավայր մտնող կենտրոնական 1-ին և 2-րդ փողոցների 1348 գծ. մետր երկարության հատվածը.
· Սառնաղբյուր բնակավայր տանող ճանապարհի  1024 գծ. մետր հատվածը և ներբնակավայրային թիվ 9 փողոցի 796 գծ․ մետր հատվածը.
· Շիրակավան բնակավայր մտնող ճանապարհի 461 գծ. մետր երկարության հատվածը։
Համայնքապետարանը նախաձեռնել է նաև պետական ծրագրի շրջանակներում ՀՀ Շիրակի մարզի <<Ղազանչի>> կոչվող ջրաղբյուրից Անի համայնքի սահմանամերձ գոտու 10 բնակավայրերի համար /Շիրակավան-Անիպեմզա/ ինքնահոս եղանակով խմելու ջրի  նոր ջրատարի կառուցման գործընթաց։ 
Համայնքապետարանը նախաձեռնել է նաև բազմաբնակարան բնակելի շենքերի բակերի բարեկարգման, լուսավորության համակարգերի ընդլայնման, կանաչապատ տարածքների և հանգստի նոր գոտիների հիմնման գործընթացներ։   
Անիի համայնքապետարանը ակտիվ համագործակցել է նաև միջազգային գործընկերների ու տարբեր հասարակական բարեգործական կազմակերպությունների հետ, նրանց կողմից իրականացվել են մի շարք ներդրումային ծրագրեր, դրանք են՝ 
1․ ՄԱԿ-ի Պարենի համաշխարհային ծրագիր (ՊՀԾ) 
Ծրագրի միջոցով ինտենսիվ մրգատու այգիներ են հիմնվել Մարալիկի թիվ 1, Գուսանագյուղի և Քարաբերդի հանրակրթական դպրոցների բակային տարածքներում։
2․ «ԴԻԱԿՈՆԻԱ»  բարեգործական կազմակերպություն՝ 
· Համայնքի սոցիալապես անապահով 1000 ընտանիքներ ստացել են 25 կգ-ոց սննդի փաթեթներ․
· Համայնքի 3-16 տարեկան 270  երեխաներ և պատանիներ ստացել են տաք հագուստ․
· Համայնքի 400 ընտանիքներ ստացել են վառելափայտ․
2. <<IWAY>> միջազգային կազմակերպություն՝
Մարալիկ քաղաքում իրականացվող «Շարժական երիտասարդական աշխատանք» ծրագրի երիտասարդներին նվիրվել են 20 աթոռ, 5 սեղան, լուսանկարչական ապարատ, պրոյեկտոր, որի ընդհանուր արժեքը կամզել է 1 մլն․ ՀՀ  դրամ:
3․ «Դեպի Հայք» կազմակերպություն․
Համագործակցության արդյունքում կազմակերպությունը համայնքապետարանի համաֆինանսավորմամբ վերանորոգել է Մարալիկի Արվեստի դպրոցի դասասենյակները, որի ընդհանուր արժեքը կազմել է 5. մլն․ ՀՀ դրամ․
4. «Հայ Դպրոց» հիմնադրամ․
Ծրագրի շրջանակում Մարալիկի Արվեստի դպրոցին հատկացվել է 20 դասասեղան, 30 աթոռ, 10 պահարան, 7 ուսուցչական սեղան և 3 գրատախտակ:
Մարալիկի թիվ 2 միջնակարգ դպրոցին հատկացվել է 13 գրատախտակ, 13 ուսուցչական սեղան և աթոռներ:
5. <<ՇԵՆ>> բարեգործական կազմակերպություն և Ֆրանսիական «ԱՅՈ» կազմակերպություն․
Համագործակցության արդյունքում վերանորոգվել է Ջրափիի մշակույթի տանը տեղակայված նկարչական խմբակի սենյակները, որի ընդհանուր արժեքը կազմել է 5 մլն ՀՀ դրամ․ իսկ Անիի համայնքապետարանի համաֆինանսավորումը կազմել է ծրագրի արժեքի 20%-ը:
6. <<ԷՅ ԹԻ ՓԻ>> բարեգործական հիմնադրամ
Համագործակցության արդյունքում ձեռք է բերել  շուրջ 2000 ծառ և տնկի:
7․ ՄԱԶԾ «Կանայք քաղաքականության, հանրային կառավարման և քաղաքացիական հասարակության մեջ» 
Ծրագրի շրջանակներում հայտարարված դրամաշնորհային մրցույթին, Անի համայնքի  ղեկավարին կից Կանանց և երիտասարդների խորհրդակցական մարմնի անդամների կողմից ներկայացվել է «Բնակիչների մասնակցության խթանումը էլեկտրոնային կառավարման միջոցով»  ծրագիրը, որի ընդհանուր արժեքը կազմել է  10 000 €: Անիի համայնքապետարանի ֆինանսավորումը կազմել է գումարի 20%-ը: Արդյունքում ձեռք են բերվել 21 նոթբուքեր, 2 հեռուստացույց, 10 խոսափող, լուսանկարչական ապարատ և տպիչ:
8. «Դիակոնիա» բարեգործական հիմնադրամ
Անի համայնքի սոցիալապես անապահով, սահմանափակ կարողություններով, ծնողազուրկ, 6 և ավելի երեխա ունեցող ընտանիքներին տրամադրվել են դպրոցին անհրաժեշտ  պարագաներով 100 փաթեթ։ Որում ներառված են եղել կոշիկներ, մարզակոշիկներ, դպրոցական համազգեստ, պայուսակ, գրենական պիտույքներ։ Ծրագրի ընդհանուր արժեքը կազմել է 5 մլն․ ՀՀ  դրամ:
9. «Առաքելություն Հայաստան» կազմակերպություն
Անիի համայնքապետարանի և «Առաքելություն Հայաստան» (Mission Armenia) կազմակերպության համագործակցության արդյունքում Անի համայնքի բոլոր բնակավայրերի սոցիալապես անապահով ընտանիքների (միակողմանի ծնողազուրկ, հինգ և ավելի երեխաներ ունեցող), շուրջ 600 անձի տրամադրվել են ձմեռային վերարկուներ ու տարբեր հագուստներ: Ծրագրի ընդհանուր արժեքը կազմել է ավելի քան 10 մլն․ ՀՀ դրամ
10. 2026 թվականի համար ձեռք բերված պայմանավորվածություններ
«Դեպի Հայք» կազմակերպության հետ ձեռք է բերվել համաձայնություն՝ Անի համայնքի Գուսանագյուղ և Իսահակյան բնակավայրերի  վարչական շենքերի,  Մարալիկի մարզադպրոցի 3 խմբասենյակների վերանորոգման աշխատանքներ իրականացնելու համար:
Բարձր գնահատելով մեր արդյունավետ համագործակցության փորձը, վստահության մթնոլորտը և բարձր պատասխանատվությունը, 2026 թվականին վերոնշյալ բոլոր կազմակերպությունների հետ փոխգործակցությունը կլինի շարունակական: Նախատեսվում է իրականացնել տարբեր ծրագրեր՝ ի շահ մեր համայնքի զարգացման և բարօրության:
Համայնքը մեծ հաջողություններ գրանցել նաև ֆիզիկական կուլտուրայի և սպորտի բնագավառում։
2025 թվականի ընթացքում Անի համայնքի «Անի համալիր մարզադպրոց» ՀՈԱԿ-ի մարզիկները մասնակցել են Աշխարհի, Եվրոպայի, Հայաստանի պաշտոնական առաջնություններին և նվաճել մեդալներ:  Աշխարհի և Եվրոպայի առաջնություններում մարզիկները նվաճել են 2 մեդալներ` արծաթե և բրոնզե` սամբո և մարտական սամբո մարզաձևերից: Հայաստանի պաշտոնական առաջնություններում մեր մարզիկները նվաճել են 5 ոսկե, 16 արծաթե և բրոնզե մեդալներ, իսկ Միջազգային մրցաշարերում` 17 մեդալներ:
2026 թվականի նախաշեմին, լավատեսությամբ և աշխատասիրությամբ զինված,  վստահ ենք, որ անելու ենք առավելագույնը, որպեսզի կարողանանք իրականացնել 2026 թվականի ընթացքում նախատեսված բոլոր ծրագրերը: Եվ թող գալիք տարին լինի նպատակների իրականացման և խաղաղության  տարի: 
 Այսօր՝ տարեմուտի շեմին, չպետք է մոռանանք ու հերթական անգամ մեր հարգանքի տուրքը մատուցենք  մեր բոլոր այն հայորդիների հիշատակին, ովքեր իրենց կյանքը նվիրաբերեցին մեր երկրի խաղաղության,  մեր ժողովրդի վաղվա օրվա ու հայրենիքի  բարօրության  համար:
Եզրափակելով՝ մաղթում ենք, որ 2026 թվականը խաղաղություն և կայունություն բերի մեր երկրին, զարգացում ու առաջխաղացում՝ մեր համայնքին, երջանկություն, սեր ու համերաշխություն՝ բոլորիս ընտանիքներին: 
    Շնորհավո՛ր Ամանոր և Սուրբ Ծնունդ։

 
